
TAO TEH KING.









peladjaran jang ia siarken tida bisa tinggal kekel, kerna segala apa dalem doenia selaloe berobah, hingga pertjoba'an boeat adaken satoe katetepan, maski bermoelah kaliatan berhatsil bagoes, achirnja moesti gagal kerna tjoemah bisa dipake boeat satoe tempo atawa satoe djeman sadja. Inilah ada dari lantaran sifatnja doenia sabagi Perabotan aloes boeatan Toehan jang moesti diperlakoeken dengen hati-hati, tida boleh sembarangan atawa maen menggampangin sadja. Melinken natuur, jang bekerdja diam-diam dan perlahan, sabar dan tetep, itoelah sadja jang mampoeh atoer kaberesan dalem doenia. Sasoeatoe pertjoba'an aken bikin pergaoelan hidoepnja manoesia djadi lebih baek dari sifat sawadjarnja (natural), atawa hendak berboeat apa-apa dengen kakerasan jang bertentangan dengen natuur-wet, tjoemah menghalangin dan meroesak, dan kasoedahannja itoe orang sendiri aken tanggoeng karoegian dan kailangan segala apa. (Ajat 1-3).


Pertjoba'an aken adaken perobahan dengen paksa, selaloe menimboelken kakaloetan, kerna kapan jang satoe madjoe, jang laen aken katinggalan. Orang bitjara dari hal „madjoe" sebab di sablahnja ada apa-apa jang „moendoer" atawa „kablakang." Bangsa A doeloe kaliatan koeat dan madjoe, sedeng bangsa B terpandang lemah dan moendoer. Sekarang kaloe dibikin madjoe sampe melebihin dari A, lantes pamoeka-pamoeka bangsa A bertreak dan berdaja aken menjoesoel pada B hingga achirnja timboel perlomba'an dan persaingan tida abisnja dengen doea-doea tida merasa tentrem dan poeas, hanja selaloe berkoeatir dan maen panas-panasan. Kakaloetan doenia jang sekarang

